Васіль Ткачоў

Г Э Т А  –  З А   Т О Е
П’еса- казка ў дзвюх дзеях

Ад аўтара:

“Усе добра ведаюць казку пра тое,  як воўк лавіў рыбу, апусціўшы ў палонку хвост. Усе ведаюць і варону, у якой ліса выдурыла кавалак сыру. І там і тут гэтая шкодніца ліса! У казцы і байцы Крылова ўсё для яе закончылася добра: абрабавала рыбака, абхітрыла ваўка і варону – і якая ж я малайчына! Сышло, адным словам, з рук.   Мне  ж захацелася, каб ліса была ўсё  ж прывучана,  хоць нейкім чынам  пакарана, атрымала добры жыццёвы ўрок…”

Вершы Алеся Бардоўскага

Дзейнічаюць:

Дзея першая

Карціна першая

Зіма. На лясной палянцы з’яўляецца Ліса з заплечнікам.

Л і с а ( палахліва азіраецца па баках). Ага! Тут, здаецца, ціха?  Месцейка добрае – можна спакойна і падсілкавацца.  (Заўважае гледачоў). А, малеча! Ды поўная зала! Ад вас, бачу,  нікуды не схаваешся.  Прабачце, гэта я павіталася з вамі ці не? Не? Тады гэта лёгка выправіць. Ну, добры дзянёчак вам!  Але вы ніколі не здагадаецеся, што ў мяне тут, у заплечніку. А мо паспрабуем, а, сябры?  Ну, дык што? Хто скажа? Хто адгадае? Хто з вас самы кеплівы і разумнейшы за мяне? Смялей, смялей! (Дзеці спрабуюць адгадаць, і ім ўсё ж, хоць і не адразу, удаецца гэта зрабіць).  Рыба! Так. Яна, яна, мая радасць і асалода!    (Высыпае з заплечніка рыбу). Вось гэта ўлоў дык улоў! Што скажаце? Калі ёсць у мяне хітрасць, то ніякая мне вуда не патрэбна – заўсёды буду з рыбай. Вы, канечне, дзеці, ведаецце казку пра тое, як Ліса прыкінулася мёртвай, лягла пасярод дарогі, а рыбак спыніў каня, ускінуў лісу на воз. Ліска ж, седзячы на тым возе, прагрызла дзірку і, выкінуўшы  ўсю рыбу праз тую дзірку, сама ціхенечка саскочыла з воза, сабрала рыбу… і вось калі я нарэшце наемся удосталь рыбкі!  То я была. Ага. Вы не памалыліся.  Так, так, не здзіўляйцеся: гэта я і ёсць  тая самая ліса з той даўняй старай казкі. Уласнай персонай. Не верыце, гляджу? Вось жа  рыба! Чым не доказ? Пакажу яе яшчэ раз. Бачыце? Карасікі, шчупачкі, плотачкі, акунёчкі на добрыя  дзянёчкі.  Ну, а цяпер што скажаце? Упэўніліся? Пераканаліся?  Ну нарэшце! Я!Я!.. Калі гэта было, каб Ліса хлусіла. (Спявае):

Я на тое і лісіца,

Каб дзе трэба прытварыцца,

Каго трэба падмануць –

Зараз так усе жывуць.

І няма ў мяне праблем –

Нехта ловіць, а я ем!

Трэба і сапраўды падсілкавацца. (Есці рыбу). Па распарадку дня ў мяне якраз абед. Ды які цудоўненькі ён атрымаўся! Ух-ах-ах- ух – ем за двух!..

З’яўляецца Воўк. У навушніках. Прытупвае ў такт музыцы.
В о ў к. О! (Зняў навушнікі).  Не ўсё так кепска ў гэтым свеце, аказваецца!  Што гэта ты, кумка-галубка, ясі?

Л і с а. Рыбку, куме, рыбку!  

В о ў к. Пачастуй жа і мяне.

Л і с а. Бач, чаго захацеў!  Самой мала!

В о ў к. Трэці дзень нічога не еў.  Пашкадуй. Уваж. (Бурчыць у жываце). Во! Чуеш, як у жываце бурчыць? Упэўнілася?

Л і с а. А мне - та што! Усіх вас не накорміш.

В о ў к. Эх, кума! Ну і жмінджа ж ты!

Л і с а. Прывыклі: дай ды дай. Пайдзі ды налаві.

В о ў к. А дзе ж я буду лавіць, калі не ведаю дзе?

Л і с а. Пачакай, падсілкуюся, потым пакажу табе,  дзе добра рыба ловіцца. На, так і быць, адну рыбку табе… а то, бачу, слінкі пускаеш.

В о ў к. Пускаю, пускаю. Самі цякуць.  (Узяў рыбку, есці). Ды я б такую смачную рыбку дзень і ноч лавіў! І не стаміўся б!

Л і с а. Пачакай, зараз  пойдзем. Пацярпі крышачку. (Вытрымаўшы паўзу). Так і быць: а што не даела, потым даем. (Закінула рыбу назад у заплечнік). Запас бяды не чыніць.  І сыночка свайго накармлю сёння досыта. Эх, Воўк, а для каго мы жывём-стараемся?

В о ў к. Вядомая справа!

Л і с а. Правільна: для іх, для сваіх дзетак.

В о ў к. Трошкі для сябе, так-так, а больш для іх, жэўжыкаў, стараемся-маемся. І мае  ж ваўчаняткі есці хочуць.

Л і с а.  Ну што, пайшлі, кум, на рыбалку?

В о ў к. Пайшлі, кума. Ух як рыбы прагну! Ух як!..
Знікаюць.

Карціна другая

Возера, скутае лёдам. Прыходзяць Ліса і Воўк.

Л і с а. Вось мы і прыйшлі.

В о ў к.  Ды я па гэтым возеры і сёння, і ўчора, і пазаўчора прабягаў, а не ведаў, што ў ім столькі  рыбы!

Л і с а. Цяпер будзеш ведаць. На ўсё жыццё запомніш гэтае возера… у гэтым я пераканана.

В о ў к ( упаў на калені,  апантана ляпае лапамі па лёдзе). Вунь яна, вунь! Глянь! Зірні! Пад лёдам! Уго, колькі яе там багата! Во дзякуй табе, кума! 

Л і с а. Гэта ў мяне такі акварыум.

В о ў к.  Цудоўны акварыум. Хутчэй паказвай, як гэтую рыбу лавіць. Не тамі. Ам-ням! Ам-ням!.. Ам-ням-ням!..

Л і с а. Зараз, зараз. Вось толькі прадзяўбу ў лёдзе палонку. (Прадзяўбла). Гатова!

В о ў к. І што далей?

Л і с а. Далей усё надта проста: усадзі свой хвост у гэтую палонку, то набярэцца на яго многа рыбы.

В о ў к Ага. Зразумеў. (Апускае хвост). Так? Правільна?

Л і с а. Так, так. Ну, жадаю ўдачы! (Бегае па возеры, крычыць). Мерзні, мерзні, кумаў хвост! Мерзні, мерзні, кумаў хвост!

В о ў к. Што ты гаворыш, кумка?

Л і с а. Я кажу, каб бралася рыбка вялікая і маленькая!

В о ў к. А-а! То вялікі дзякуй табе за клопат.

Л і с а. Няма за што. Мерзні, мерзні, кумаў хвост! (Знікае).

В о ў к (спявае):

Урэшце рэшт і не шкада,

Што халодная вада –

Вельмі рыбу я люблю –

Налаўлю, дык налаўлю!

Падплывайце, калі ласка,

Шчупакі і карасі…

Не жыццё тады, а казка

Калі рыбы паясі!

В о ў к. О! О! Відаць, шмат рыбы набралася на мой хвост – не магу нават выцягнуць. Ну, яшчэ трошкі… Раз-два, узялі! Раз-два…Раз-два… (Здзіўлена глядзіць на адарваны хвост). Што гэта? А дзе рыба? А дзе хвост?.. Вось табе і  раз і два!.. Нічога не зразумею… Ліса ж абяцала… (Ледзьве не румзае). Ні хваста, ні рыбы… Ні рыбы, ні хваста… і гэта, мусіць, неспраста…  Ну, пачакай,  Ліса! ( Знікае).
Карціна трэцяя

На дрэве сядзіць Варона з сырам у дзюбе. За ёй назірае Ліса.

Л і с а. Цікава, і што ў яе за сыр? Адыгейскі? Ды не, мусіць: Варона крутая. Хутчэй за ўсё швэйцарскі аседа. Хаця не. Відаць, усё ж  пармезан – тое, што і трэба для піцы. Патрэм і зверху пасыпем. Хаця няпроста будзе завалодаць сырам. Варона, мабыць, таксама ведае байку Крылова. Калі ж пісак гэтых развялося – кроку без іх, вершаплётаў, не ступіш! Усе тайны выдаюць. Пішыце пра прыроду, пра лес ды рэкі… Дык не – пра сыр шкрабаюць. Пра  сыр – адставіць! Так-так-так, аперацыя “піца” пачынаецца. (Падыходзіць бліжэй да Вароны). О, каго я бачу?! Як мне пашанцавала сустрэць цябе, мая прыгажунька! Я так рада!  Каму яшчэ так пашэнціць?! А што гэта ў цябе… у дзюбе… што гэта ў цябе, а? Не скажаш?

Паўза.

 Ты што, гаварыць развучылася? Скажы: сыр… (Спахапілася, убок). Што гэта я плявузгаю! Які сыр? Ледзь не прагаварылася… (Вароне).  Ну, гэта я сама з сабой перамовілася… напомніла сама сабе, што павінна сёння быць на лясным канцэрце… А ты, выпадкова, туды не збіраешся? А? Не чую? Дык паляціш ці не? Дзе, цікава, канцэрт будзе? А якая табе розніца, калі не жадаеш там быць? Ці мо надумалася ўсё ж? Не чую адказу! Ку-ку!

Паўза.

 (Захапляецца Варонай). Не, не, і не пярэч мне: толькі ў цябе самыя прыгожыя вочкі… А якія ў цябе прыгожыя пёркі! Так і блішчаць на сонейку!.. А які прыгожы ў цябе носік!... А галасок!... А як хораша ты спяваеш!.. Так і слухала б цябе дзень і ноч! Толькі цябе, і нікога болей… Табе з самым Баскавым у дуэце толькі спяваць.  Ды куды там з Баскавым! Ты і адна можаш. Сольна. Во, ідэя! З маімі сувязямі, я магу цябе адправіць на любы  фестываль - конкурс спевакоў. Хочаш на “Зоркапад талентаў”? Бярэм шырэй – на конкурс “Таленты свету”! Там табе месца! Табе і нікому іншаму! О, “Ты – супер”! Чула пра такі конкурс? Хоць заўтра адпраўлю. Ніякіх праблем. Прасцей простага. З Галкіным дамоўлюся хоць зараз. А?  Але ж я павінна спярша пачуць, як ты спяваеш. Можа, за той час, што мінуў, ты страціла свой цудоўны, непаўторны галасок, а, душа мая? Слухаю. Я слухаю!..

 В а р о н а. Кар-р!...

Варона каркнула, сыр і выпаў, а Лісе гэта толькі і трэба было. Яна паапладыравала,  падхапіла сыр і, ні слова не сказаўшы,  знікла.

В а р о н а. Кар-р! Кар-р! Кар-р!.. Ну ці не дурніца ж я?!.. Цьфу на ўсіх вас!..

Зацямненне

Карціна чацвёртая

Варона сядзіць на суку і спявае:
Я нягеглая такая,

Бачна гэта без прамоў –

Тое, што мяне чакала
Апісаў яшчэ Крылоў…

Не ляці насустрач згубе

І на ўвазе трэба мець:

Калі сыр у тваёй дзюбе,

То не трэба песні пець!

Падыходзіць Воўк.

В о ў к.  Бяда, бяда, мая сяброўка.

В а р о н а. Што стрэслася, шэры?

В о ў к.  Ат, і не кажы! Ты забылася пра байку Крылова, а я, от жа дзівак, забыўся пра народную,  усімі любімую  казку, таму без хваста і застаўся. Во, бачыш? (Павярнуўся задам да Вароны). Радасці мала. Амаль цалкам хвост у лёдзе застаўся. Умёрз.

В а р о н а.  Ён на яго рыбу лавіў – бачылі такога дзівака! На свой хвост!   Мяне наогул здзіўляе, як ты жывеш.

В о ў к.  Пачакай, што ты сказала?

В а р о н а. А што пачуў.  Сардэлька ты. Слабак. А яшчэ воўк! Ды які ты воўк! Нейкая аблезлая Ліса без хваста пакінула! Ой, не магу! (Рагоча). У рэшце рэшт так табе і трэба, расцяпа!

В о ў к. Пакінула, так. Правяла. Абдурыла. Эх, дараваць сабе не магу!.. Цьфу!..

В а р о н а. Я думала, ты мужчына, а ты абы што!

В о ў к.  Калі  ж  ліса надта хітрая, а я – дурань, паддаўся.

В а р о н а. Вось-вось! Іменна  дурань.

В о ў к. Не ўсе ж ваўкі злыя і ненажэрныя, я, мусіць, добры…

В а р о н а. Хвалю. Хвалю, кар-р!  Добрых ваўкоў мала, але яны ёсць: ты з іх ліку. Дык вось, воўча, паслухай сюды… Слухаеш?

В о ў к. Слухаю, слухаю.

В а р о н а. Няўжо ты даруеш  Лісе, што яна цябе абдурыла?

В о ў к. Не, не дарую.

В а р о н а. Правільна. Збяры ў кулак усю сваю злосць і сілу, ды так дай лісе, каб яна цябе на ўсё застаўшаеся жыццё запомніла. 

В о ў к (спрабуе сабраць у кулак сваю злосць і сілу). Так?

В а р о н а. Пашчу, пашчу больш ашчэрвай. Шырэй.

В о ў к. А цяпер?

В а р о н а.  Лепей, але не да канца… Патрэніруйся самастойна. Будзь нарэшце ваўком, воўк!

В о ў к (трэніруецца).  Гыр-р-р! Ву-у-у-у!.. Бяда таму, хто мяне яшчэ хоць раз абдурыць! Даю слова: надалей буду толькі ваўком, і ні кім болей. Гыр-р-р! Ву-у-у-у!..

В а р о н а. Ну, калі так, то тады і я цябе заўважаю, усім буду казаць: ты – сапраўдны воўк, а не мякіш нейкі бесхарактарны.

В о ў к. Парай, што рабіць трэба, каб адпомсціць  Лісе за мой хвост? Парай, варонушка! Падкажы!

В а р о н а. Што б вы ўсе без мяне рабілі! Добра, так і быць… Выручу. Падкажу.  Тут помсціць трэба не толькі за хвост і мой сыр, а куды важней  навучыць Лісу жыць па законах сумлення трэба. Зразумеў?

В о ў к. Не вельмі, дужа разумна ты гаворыш.

В а р о н а. Скажу тады прасцей: трэба і нам перахітрыць Лісу.

В о ў к. Трэба. Але як?

В а р о н а. А вось давай падумаем.

В о ў к. Давай! Я заўсёды гатоў!... Толькі наўрад ці атрымаецца ў нас што. Яна ж надта  хітрая. Надта. 

В а р о н а. Атрымаецца! Калі я ўзялася за справу.  Думаем!

В о ў к. Думаем!

Думаюць. І спяваюць:
Не ўсё ў жыцці так проста

І мы ідзем наўпрост.

І будзе страшнай помста

За нашы сыр і хвост!

І зразумець бы ўрэшце

Лісе нам трэба даць,

Што з ёй ніхто у лесе 

Не будзе сябраваць.

Зацямненне

Карціна пятая

Пеўнік сустракаецца з Ваўком і Варонай.

П е ў н і к. Ой!

В а р о н а. Не бойся, Пеўнік, гэта добры воўк – хто яго толькі самога не крыўдзіць. Ну, ну, не дзьміся, воўча.

В о ў к.  Разумею: трэба праўдзе ў вочы глядзець. Я зусім цябе, Варона, не віню. Сам вінаваты.

П е ў н і к. Што, і нават ваўкоў крыўдзяць?!

В о ў к. А то ж!

В а р о н а.  Яшчэ як крыўдзць! Пакажы, Воўк, хвост Пеўніку.

В о ў к ( саромеецца, хавае  рэштку хваста). Ды ну! Няма чым хваліцца… гэта ж не геройства якое-небудзь – без хваста застацца.

В а р о н а. Пакажы, пакажы.

В о ў к. Глядзі, Пеўнік, калі табе так цікава.  (Паказаў хвост).
П е ў н і к. Сур’ёзна, аднак.

В а р о н а. Сур’ёзней не бывае.

П е ў н і к. Эх, жыццё! А мяне, думаеце, ніхто не крыўдзіць? 

В о ў к. Што, і табе перападае?

П е ў н і к. Бывае. Усім добры не будзеш, як ні старайся.

В о ў к. А я лічыў, што пеўням добра жывецца – і корму хапае, заўсёды ў цяпле,  і гаспадар ёсць, ён не дасці ў крыўду, заступіцца, калі што.
П е ў н і к. Каб жа так!  Самі ж памяркуйце: я павінен усіх раніцай будзіць? Павінен?

В а р о н а. Кар-р!

В о ў к. Павінен, а як жа.

В а р о н а. Хто, калі не ты?

П е ў н і к.  Своечасова заспяваю, сынуля гаспадара, ён школьнік, злуе на мяне: не даў паспаць. Калі пазней заспяваю – гаспадар тады лае гаспадыню, што яму сняданак не прыгатавала, а гаспадыня на мяне з венікам налятае… “Ах ты, такі ды гэтакі, чаму не разбудзіў?”

В а р о н а. Не пазайдросціш табе і сапраўды, Пеўнік.

В о ў к.  Так, так: бачу, жыццё – не цукар.

П е ў н і к. Гэта яшчэ што!

В а р о н а. Ну-ну?

П е ў н і к. А надоечы Ліса, нягодніца, пахапала ўсіх курэй, а  вінаваты, як заўсёды, я: чаму не заступіўся? Дзе ты быў? Куды глядзеў? За што хлеб ясі?  А што я адзін мог зрабіць?

В о ў к. Зноў гэтая Ліса!

В а р о н а. А мы якраз ідзём шукаць яе,  шкодніцу.

П е ў н і к. Праўда?!

В о ў к. Ён нам не верыць, а, Варона?

В а р о н а. Праўда, праўда. Праўдзей не бывае.

П е ў н і к. Вазьміце і мяне!

В о ў к. Ахвотна. Так бы і адразу…

В а р о н а. Далучайся. Кар-р!..

П е ў н і к. Вось здорава! Дзякуй вам, сябры!

Пайшлі з песняй:
Вельмі прастое

Наша рашэнне:

Гэта – за тое

Без выключэння!

Гэта так проста –

Гэта – за тое,
Наша сяброўства –

Гэта – за тое!
Знікаюць.

Канец першай дзеі.
Д з е я  д р у г а я

Карціна шостая

З песняй з’яўляюцца Воўк, Варона і Пеўнік:
Вельмі прастое

Наша рашэнне:

Гэта – за тое

Без выключэння!

Гэта так проста –

Гэта – за тое,

Наша сяброўства –

Гэта – за тое!

В о ў к. Стой! Раз-два!
В а р о н а. Адчуваецца – цяпер ты не абы хто, а сапраўдны воўк. Камандзір. Бач: раз-два!

В о ў к. Час лечыць, дарагая Варона. Я многае зразумеў, скажу нават больш  вам: а як гэта мы сабраліся адпомсціць Лісе, калі нас вунь колькі, а яна адна? Ці справядліва ж будзе?

В а р о н а. Кар-р! А праўду кажа наш воўк.

П е ў н і к. І што ж вы прапаноўваеце?
В о ў к. Давайце дамовімся так…

В а р о н а  і  П е ў н і к. Давайце!

В о ў к. Кожны сам з ёй няхай і разлічыцца. Сам. З вока на вока.

П е ў н і к. Не, я баюся. Так не згодны. Не-не!

В а р о н а. І мяне абскубсці можа. Яна такая непрадсказальная, гэтая  Ліса!

В о ў к. А мы для чаго?  Мы цяпер сябры ці хто?

В а р о н а. Быццам….

П е ў н і к. Хоць і сябры, а страшна. Калі ж Ліса не толькі хітрая, але і нахабная. Кіпцюры ў яе бачылі? А зубы?

В а р о н а. Божа ўратуй! (Перахрысцілася). Цьфу-цьфу-цьфу!

В о ў к. Калі што – заступімся. Выручым адзін аднаго. Але так будзе справядліва.  Мы ж не біцца з ёй збіраемся, а толькі прывучыць. Хітрасць за хітрасць.  Ну што – згодны?

В а р о н а  і  П е ў н і к. Згодны!

В о ў к. Гэта – за тое?

 Р а з а м (паклалі лапу на лапу). Гэта – за тое! 

В а р о н а.  Ціха! Ціха, сябры.  А вунь і сама Ліса шыбуе.  Хто першы хоча паквітацца з ёй?

П е ў н і к. Што ж, хоць у мяне і каленкі дрыжаць, але  давядзецца мне яе сустрэць, таму што, бачу, у мяху курэй маіх нясе.  Не абараніў сваіх курэй дома, абараню тут. Толькі ж вы далёка не адыходзьце.

В а р о н а. Не-не!

В о ў к.  Мы – побач!

Варона і Воўк знікаюць. Пеўнік дастаў са сваёй торбачкі  чаравік і пакінуў на палянцы, а сам  схаваўся за дрэва. Прыходзіць Ліса.

Л і с а ( спявае):

Сёння зранку акурат

Налавіла куранят.

Я кураціну люблю –

Смажаніны нараблю.

Буду з печы даставаць,

Лісянятку частаваць…

Ліса заўважае чаравік.

Л і с а. О, дык гэта ж якраз для мяне чаравік! А які прыгожы! А які модны! Цуд!  Апошнім часам у мяне пайшлі ўраджайныя дні. І рыбы наелася, і сыру, і курэй нагрэбла  ў чужым куратніку… Зараз мы яго памераем.  (Мерае чаравік). Не, я не памылілася: дык ён жа як для мяне пашыты! Акурат!  Шкада, што другога няма.   А што я буду з адным чаравікам рабіць? Вось і парадавалася… Эх,  на гэты раз якраз і не пашанцавала! Крыўдна. (Пакінула чаравік). Навошта ён мне адзін?  (Пайшла далей).

Пеўнік  падабраў чаравік, забег наперад і падкінуў зноў яго Лісе.

Л і с а. О, а вось і другі! Той быў, здаецца, на левую нагу, а гэты, канешне ж, на правую. Ці наадварот?  А хоць і на адну нагу будуць чаравікі – хто тут у лесе ўбачыць! Добра будзе. Перад кім тут фарсіць? Так! Няхай мой мех тут паляжыць… Навошта мне яго цягаць туды-сюды.  Куркі, вы ж там, у мяху, паводзьце сябе ціха, не свавольце. Я хуценька. На патэльню паспееце, не спяшайцеся. А я пабягу падбяру той першы чаравік, і ў мяне будзеіх два –   пара. (Знікае).

Выбягае Пеўнік, бярэ мех і знікае. Паказваецца Ліса.

Л і с а. Не знайшла той першы  чаравік. Усё аблазіла, а няма. Як скрозь зямлю праваліўся.  Ой!  А… а дзе ж мае куркі? Хто… ўзяў? Хто-о-о?!  Бессаромнікі! Зладзеі! Жулікі! А я ж сабралася піцу прыгатаваць... А якая ж піца без мяса! Парадаваць свайго сыночка хацела.  У мяне ж Лісянятка галодны!... Толькі каму да гэтага справа? Хто калі пашкадуе бедную лісу...  (Румзае і знікае). 

З’яўляцца Пеўнік, Воўк і Варона. Кудахтаюць куры ў мяху.

П е ў н і к. Пацярпіце, мае нявестачкі, яшчэ трошкі. Неўзабаве мы  дома будзем.

В а р о н а. Ну што, страшна было табе, Пеўнік?

П е ў н і к. Ніколечкі! Таму што ведаў: вы – побач, калі што, у крыўду не дасцё, заступіцеся.

В о ў к. Цяпер мая чарга. Было б някепска, каб у яе нейкім чынам хвост забраць і сабе прычапіць.
В а р о н а. Не выдумвай, Воўк!

В о ў к. А што! Было б  гарна.

В а р о н а. Не смяшы! Воўк – ды з лісіным хвастом! Засмяюць!

В о ў к. А ты што скажаш, Пеўнік?

П е ў н і к. І я ваўка з лісіным хвостом не ўяўляю. 

В а р о н а. Ён нават і па колеру табе не падыходзіць. Будзеш тады шэра-бура-малінавы.
П е ў н і к. Хаця ўсё роўна лепш  было б, чым з гэтым агрызкам.

В о ў к. Адгаварылі. Згодны. Здаюся. Хаця я меў намер  яе хвастом разжыцца. Але думка калектыву – для ваўка закон, так і быць. Што ж, бязвыходных сітуацый у ваўкоў не бывае. У мяне тут маецца кавалак шкуры, думаў з яе хвост паспрабаваць зрабіць, але хвост пачакае… Ну, благалаславіце мяне.
Р а з а м. Гэта – за тое!

 В о ў к. Пайшоў шукаць Лісу. Калі мне не змяняе памяць, яна недзе тут паблізу  і жыве. Я раней ужо гасцяваў у яе.  Сустракай, Ліса, госця! (Знікае). 

Карціна сёмая

Ліса ў хатцы. Корміць Лісянятка.

Л і с а. Яшчэ лыжачку… Будзь паслухмяным, Лісянятка.

За маму, за тату,
За бабулю і дзеда.

Як хочацца мне

Каб ты добра паснедаў…

Л і с я н я т к а. Я  больш не хачу, мама!

Л і с а. Ніякіх не хачу!  Для цябе ж старалася. Ці многа мне, маці, ужо трэба? Давай еш! Еш еш!..

Л і с я н я т к а. Ну-у!..

Л і с а.  Давай, давай! І меней размаўляй! І рыбу ў дзеда ўкрала, і сыр у Вароны выцыганіла – усё ж для цябе,  Лісянятка,  старалася. А яшчэ грыбочкі ў лесе сама сабрала ўлетку, прыберагла  –  мне так хацелася табе піцу зрабіць.  Грыбочкі ды сырок зверху пацёрты – аб’ядзенне! Піцай завецца гэтая страва.  А ты не ясі. Наступным разам, абяцаю табе, я прыгатую піцу з курыным мясам – во то будзе піцца! Шкада, з курацінкай аблом атрымаўся…  Хоць і з грыбамі яна вельмі смачная. Еш, еш.
Л і с я н я т к а. Я сыты, мама.

Л і с а. Мама для таго і мама, каб яе дзеці былі заўсёды  чысценькія, акуратненькія і абавязкова – сытыя, накормленыя. Усё гэта так. Толькі не ўсе разумеюць чамусьці. А не, каб стаць на маё месца. На месца мамы… А ўсе так і стараюцца мяне ўпікнуць, маўляў, я – ліса- зладзейка. А хто ж майго сыночка накорміць, калі ні я сама? Здабывай ежу дзе хочаш.  І здабываю. Дзякуючы сваёй кеплівасці і хітрасці, а яшчэ – вось гэтым нагам і добраму нюху…

Л і с я н я т к а. Дзякуй табе, мая родная. (Прыгарнуўся да Лісы). Ты ў мяне самая добрая мама.

Л і с а. Нам бы лягчэй жылося, сыночак,  намнога лягчэй, калі б быў з намі тата. Але ён пайшоў здабываць ежу для нас з табой і не вярнуўся…

Л і с я н я т к а.  І я сумую па татку. Хоць яго і не помню…

Л і с а. Ты тады зусім яшчэ маленькім быў… карапузікам. 
Л і с я н я т к а.  Мама, дарагая, любімая, я так цябе люблю, але гэтую гадасць больш не хачу.  Можна, я пагуляю? 

Л і с а. Ну, наеўся дык наеўся, бяжы пагуляй сабе каля хаткі. Толькі ж далёка не адыходзь. Ты ўсё чуў?

Л і с я н я т к а. Усё чуў, мама.

Л і с а. То глядзі ў мяне! Будзь паслухмяным сыночкам.

Л і с я н я т к а. Буду, мама! За мяне не хвалюйся! Я амаль дарослы!

Лісянятка выбягае. 
Карціна восьмая

Лес. Лісянятка гойскае па палянцы.  Сустракае  Ваверчаня.

Л і с я н я т к а.  О, Ваверчаня! А я ўжо паснедаў. 

В а в е р ч а н я. А што ты еў? 

Л і с я н я т к а. Яешню з блінамі. А яшчэ   мама прыгатавала спецыяльна для мяне смажаную рыбу і нейкую піцу, але я яе ніколі не еў і сёння не пажадаў. Так, лізнуў трошкі… Кормяць нас абы чым, скажы?
Воўк падслухоўвае. І адразу, задаволены пачутым, хаваецца.
А ты, В а в е р ч а н я,  паснедаў? 

В а в е р ч а н я.  Снедаю.

Л і с я н я т к а. І што ж ты, цікава, ясі?

В а в е р ч а н я.  А што знайду.

Л і с я н я т к а. І што ты  знаходзіш?

В а в е р ч а н я. Амаль нічога не знаходжу. Нагатавалі поўнае дупло арэшкаў з мамай на зіму, а калі нас не было дома, нехта залез і ўсе забраў.
Л і с я н я т к а.  Да адзінага арэшка?!

В а в е р ч а н я.  Ага, да адзінага…
Л і с я н я т к а. Трэба ж такім нахабнікам быць! Толькі пра сябе думаюць!.. А Ваверчанятку хоць памірай, так?

В а в е р ч а н я. Атрымліваецца…

Л і с а. Не бядуй. Што-небудзь прыдумаем.
В а в е р ч а н я.  Табе добра, у цябе мама ёсць…  а мне самому трэба ежу здабываць.

Л і с я н я т к а.  А дзе твая мама?

В а в е р ч а н я.  Я не ведаю... пайшла ежу для мяне… ну і для сябе, канешне ж, шукаць, і не вярнулася.
Л і с я н я т к а. Дык ты што, сам па сабе жывеш? Адзін?

В а в е р ч а н я.  Атрымліваецца, так.

Л і с я н я т к а. І казкі табе ніхто на ноч не расказвае?

В а в е р ч а н я.  Не-а.

Л і с я н я т к а.  Дзівосы, аднак!  Не, так не бывае, каб мамы не было. Ты нешта не тое кажаш. Мама  ў кожнага ёсць.

В а в е р ч а н я. А ў мяне вось няма.

Л і с я н я т к а.  Без мам дзяцей не бывае…

В а в е р ч а н я. А я вось бываю…

  Л і с я н я т к а. Паслухай! А давай разам мы пашукаем тваю маму?

В а в е р ч а н я.  Я б ахвотна… Але не веру я, што такое магчыма…

Л і с я н я т к а. Гляньце на яго!  Ён не верыць! Яна ж недзе павінна быць.  Ну, і што, будзем варушыцца ці сядзець, лапкі склаўшы і чакаць з мора надвор’я? Можа, яна заблудзілася?
В а в е р ч а н я.  Толькі як яе знойдзеш, калі лес такі вялікі?
Л і с я н я т к а.  Пайшлі, пайшлі  шукаць. Толькі – стоп, дамова: далёка адзін ад аднаго адыходзіць не будзем, а то і мы заблудзімся ў лесе. Зразумеў?
 В а в е р ч а н я.  Ага. Так… а то заблудзімся…

Л і с я н я т к а. У цябе пакуль мамы няма, а мая, калі што здарыцца, строга мяне накажа.   А я ў куце лішні раз стаяць не жадаю. А каб не заблудзіцца, ты кліч мяне, а я цябе.

В а в е р ч а н я.   Дамовіліся.

Л і с я н я т к а. Не можа быць, каб мы тваю маму не знайшлі. Патэпалі, Ваверчаня!

В а в е р ч а н я. Патэпалі, Лісянятка!
Знікаюць. І  пэўны час чуваць іх галасы.

Л і с я н я т к а. Ваверчаня!

В а в е р ч а н я.  Я тут!  (Праз паўзачку). Лісянятка!

Л і с я н я т к а.  Я чую!  (Праз паўзачку). Ваверчаня!

В а в е р ч а н я ( голас аддаляецца). Лісянятка-а-а! 

Л і с я н я т к а.  Ваверчаня! А-у! Ты дзе, Ва-вер-ча-ня-я?!

Ваверчаня не адказвае.

А дзе ж, а дзе ж ён і сапраўды?...  Ды я і сам ужо прагаладаўся. Мне б тую піцу цяпер! Эх, і чаму я не слухаўся маму і мала яе  з’еў! Ці не дурань?! (Знікае).

Карціна дзевятая

Ліса ў хатцы.

Л і с а (заўважае Ваўка). Воўк, паскуднік,  прэцца! (Прыбірае ўсю ежу са стала).

Уваходзіць Воўк.

Л і с а (лісліва). А, рыбак!

В о ў к. Рыбак, рыбак.

Л і с а. Ну, і багата рыбы налавіў?

В о ў к. Уся мая. А ў цябе тут у хаце смачна пахне. Пачастуй чым-небудзь.

Л і с а. Дык  ты што, рыбы не наеўся хіба?

В о ў к. Ат, лепш не ўспамінай! Пачаставала б, кажу,  чым-небудзь, кума. Пасля тваёй рыбы па-ранейшаму ў жываце бурчыць. (Бурчыць). Во, чуеш?

Л і с а. А мой жа ты куманёчак! Пачаставала б, з задавальненнем, але няма чым, родненькі.

В о ў к (дастаў кавалак шкуры і б’е па ім). Нашто ты мне схлусіла! Нашто ты мне схлусіла!

Л і с а. За што ты шкуру б’еш?

В о ў к. За тое, што яна мне схлусіла, яна сказала, што тут яечню ды бліны ядуць.

Л і с а. Добра, дам табе яешню і бліны. (Нехаця паставіла талеркі на стол).

В о ў к (есці). Во дзякуй табе, кума. Дужа смачна. 

Л і с а. Я добрая гаспадыня, каму  гэта невядома.

В о ў к. І я так кажу. Дзякуй яшчэ раз табе за смачны абед. Амаль наеўся. (Зноў б’е шкуру).  Нашто ты мне схлусіла! Нашто ты мне схлусіла!

Л і с а.  За што ты яе б’еш на гэты раз?

В о ў к. А яна сказала мне, што ў Лісы ў печы піца ёсць італьянская…

Л і с а. Брэша!

В о ў к (зноў б’е шкуру).  Нашто ты мне схлусіла! Нашто ты мне схлусіла!

Л і с а.  Прадай ты мне, воўк, гэтую шкуру – яна табе так усю праўду гаворыць! І я хачу мець такую шкуру!

В о ў к. Не, не прадам. Яна дорага каштуе.

Л і с а. А я куплю.

В о ў к. У цябе такіх грошай няма.

Л і с а. Я дам табе пяцьдзесят рублёў.

В о ў к. Пяцьдзесят? Рублёў?

Л і с а. Пяцьдзесят, пяцьдзесят. (Падала  яму грошы). Трымай!

В о ў к (узяў грошы). Ну што з табой паробіш? Угаварыла. Ну, пара развітвацца. Я да сябе. Не забывай, кума.

Л і с а. Заходзь, куманёк.

В о ў к (ціха, каб не чула Ліса). Вось за гэтыя грошы я куплю сабе новы хвост!  Можа нават імпартны.  Яшчэ будзе прыгажэйшы, чым у самой Лісы. А вы думалі!...

Карціна дзесятая
Воўк хваліцца новым хвастом Вароне і Пеўніку.

В о ў к. Ну, як вам мой новы хвост?

В а р о н а. Цуд!

П е ў н і к. Яшчэ лепшы, чым быў.

В о ў к. Мадэ ім не наша. З Кітая. Мне яшчэ і на марожанае  лісіных грошай хапіла. І, самае галоўнае, на свежую рыбу.  А-я-яй!  Гэта ж трэба так абдурыць мяне! Вось нягодніца!  Але я ў даўгу не застаўся! Будзе ведаць!

В а р о н а. Ну што ж, цяпер мая чарга Лісе доўг вярнуць…за сыр.

В о ў к. Давай, давай, Варона, ляці. А мы з Пеўнікам будзем цябе чакаць.

П е ў н і к. З перамогай.

В а р о н а. Хаця ў мяне ўжо злосць на Лісу і прапала, шчыра вам скажу. Ну што той кавалак сыру! Чаго ён варты!   Але – не, калі рашылі прывучыць Лісу, то будзем дзейнічаць да канца. Да канца, сябры мае?

В о ў к  і  П е ў н і к. Да канца!

Р а з а м. Гэта – за тое!

Даплывае плач Лісы. Усе насцярожыліся. З’яўляецца Ліса.

В о ў к. Што з табой, кума?

Л і с а. Лісянятка мой прапаў.  Увесь лес аббегла, нідзе няма. Горачка якое!

Паўза.

В а р о н а.  Воўк, што скажаш?

В о ў к. Трэба выручаць Лісу.

П е ў н і к. Трэба.

В а р о н а. Трэба. Нічога не застаецца… Я паляцела ў самы густы лес. З вышыні мне добра ўсё відаць.

В о ў к. А я пабягу на балота. Там мне кожная купіна знаёма.

П е ў н і к. Я буду шукаць у лесе, што побач з маёй вёскай. Я той лес добра ведаю.

В о ў к. Дамовіліся. Сустракаемся тут. Ліса!

Л і с а. Што, куманёк?

В о ў к. Перастань румзаць! Калі мы ўсе разам узяліся за справу – усё будзе добра! Знойдзем твайго  сыночка.

В а р о н а. Не хвалюйся. А пра сыр больш і ўспамінаць не будзем – бяды тае сыр! Здаўся ён нам!..

П е ў н і к. Былі б мы!

В о ў к. Галоўнае – Лісянятка знайсці! Не ўсе ж такія ваўкі ў лесе, як я. Думаць трэба!

Л і с а.  Дзякуй вам. І даруйце мне. Я ж не ведала, што вы такія добрыя. Больш ніколі не буду шкодзіць. Ніколі-ніколі!

Воўк, Варона і Пеўнік разыходзяцца. Ліса таксама знікае.

Карціна адзінаццатая
Лісянятка блукае ў лесе.  Недзе вые воўк,  раве мядзведзь, рыпіць дрэва… Страшна!

Л і с я н я т к а. Ваверчаня! Ты дзе? Ваверчаня!.. Няма яго. І маму Ваверчаняткі не знайшлі, і самі заблудзіліся…
Лісянятка спявае:

Куды бегчы, што рабіць,

Хоча хто мяне схапіць?

Ці то воўк, ці то мядзведзь –

Я жывы ад страху ледзь!

Куды бегчы, што рабіць?

Ці то дрэва так рыпіць?

Ці лясун ў кустах храпіць? 

Толькі ў тым віна мая,

Што не слухаў маму я!

Л і с я н я т к а. Мне боязна! Мне страшна! Мама-а! Мама-а! Мамачка-а!..
З’яўляецца Варона.

В а р о н а. Сюды! Да мяне! Я знайшла сыночка Лісы! Вось ён! Вось!.. Тут!..
Падбягаюць Воўк і Пеўнік.
Прымайце яго! Здаю па акту!..
В о ў к.  Знайшлася, прапажа!

П е ў н і к. Як жа так, малы?

В а р о н а. Дарослых не слухаешся, выходзіць?

Л і с я н я т к а. Слухаюся… 

В о ў к. Каб слухаўся, то б маці трывогу не забіла на ўвесь лес. Не падняла б такі тарарам.
В а р о н а. Неслух!

Л і с я н я т к а. Я больш не буду… (Хлімкае).

П е ў н і к. Ты пра маму падумаў, перш  чым так далёка ад дому зайсці?

Л і с я н я т к а. Я не хацеў… Я заблудзіўся… Пайшоў з Ваверчаняткам яго маму шукаць…… а потым і не заўважыў, як заблудзіўся… 

В о ў к. Не замерз хоць?

Л і с я н я т к а. Трошкі.

В о ў к. “Трошкі”. Але нічога, нічога… (Расцірае Лісянятку лапкі, твар).  Заўсёды  тое добра, што добра заканчваецца.
 Прыбягае Ліса.

Л і с а. Сыночак мой!

Л і с я н я т к а. Я, мама!

Лісянятка кідаецца да маці, абдымаюцца.

Л і с а. Родненькі! Як добра, калі ёсць у нас такія суседзі!

Л і с я н я т к а. Ага. Гэта яны мяне знайшлі, мама…

Л і с а. Скажы ім “дзякуй”.

Л і с я н я т к а. Дзякуй вам вялікі! (Па чарзе туліцца да Ваўка, Вароны і Пеўніка). Дзякуй вам вялікі! Дзякуй вам вялікі!..

В о ў к (да гледачоў).  А цяпер, сябры, нам  пара збірацца і вяртацца ў свае казкі!

В а р о н а. І ў свае байкі. Па сакрэце вам скажу: там у мяне яшчэ адзін кавалачак сыру застаўся. Пармезанскага.  Палячу. Ох, і прагаладалася ж я!

П е ў н і к. Цішэй, а то Ліса падслухае!

В а р о н а. Няхай прыходзіць,  яе я і так пачастую. Без хітрыкаў.  А, Ліса? Чакаць у госці?

Л і с а. Чакай, кума!

Л і с я н я т к а. І я з мамай! Ура!

В о ў к. Вось і добра… А ўсё, што было паміж намі  кепскае, нікудышнае, – забудзем раз і назаўсёды! А цяпер, Ліса-Патрыкееўна, вярні мне маю шкуру, а я табе вяртаю пяцьдзесят рублёў. Даруй. Гэта я проста пажартаваў…

Абмяняліся.  Падыходзіць Ваверчаня.
Л і с я н я т к а. Пачакайце! Пастойце!..

Л і с а. Што здарылася, сынок?

Л і с я н я т к а. А Ваверчанятку, майму другу,  дапаможам    знайсці яго маму?

Л і с а. Канешне! Абавязкова! Без мам маленькм дзеткам вельмі цяжка жыць! 

В а р о н а.  Без мам маленькім дзеткам жыць нельга!...

В о ў к. Не забудзьцеся ж і пра мяне!

В а р о н а і П е ў н і к. І мы з вамі пойдзем!

В о ў к. Трэба, трэба выручаць маленькіх з бяды. Значыць, пакуль нам у свае казкі вяртацца рана.
В а р о н а. Воўк! Туды мы заўсёды паспеем!  Ці не так, сябры?
У с е  р а з а м. Канешне!

Спяваюць:

Зразумелі мы нарэшце,

Гэта кажам сёння ўслых:

Мы адны у гэтым лесе,

Гэты лес адзін на ўсіх,

Гэта сонца, гэта неба

І каб не было бяды,

Нам трымацца разам трэба

Не на сёння – назаўжды!

Канец.

